
O‘ZBEK TILI IZOHLI LUG‘ATIDA 
IBORALARNING GRAMMATIK 
TAVSIFI (BOSH KOMPONENTLI 
IBORALAR MISOLIDA)

S. Sh. Azamatova
SamDU II bosqich talabasi

Annotatsiya: Ushbu maqolada “O‘zbek tili izohli lug‘ati”dagi “bosh” komponentli iboralarning grammatik tavsifi va ularning 
lug‘atda grammatik jihatdan qay tarzda berilishi haqida ayrim fikr va mulohazalar bayon qilingan. Shuningdek, “bosh” 
komponentli iboralarning grammatik tarkibi haqida ham qisqacha to‘xtalib o‘tilgan.

Kalit so‘zlar: “bosh” komponentli ibora, iboralar tarkibi, birikmali iboralar, gap shaklidagi iboralar.
Abstract: This article presents some observations and considerations regarding the grammatical description of phraseo-
logical units containing the component “bosh” (“head”) as found in the Explanatory Dictionary of the Uzbek Language. 
It also discusses how these phraseological units are represented grammatically in the dictionary. In addition, the paper 
briefly touches upon the grammatical structure of “bosh”-component phraseological units.

Key words: “bosh”-component phraseological unit, structure of phraseological units, phraseological combinations, sen-
tence-like phraseological units.
Аннотация: В данной статье представлены некоторые мнения и замечания о грамматической характеристике 
фразеологизмов с компонентом “bosh” (“голова”), зафиксированных в “Толковом словаре узбекского языка”, а 
также о способах их грамматического представления в словаре. Кроме того, кратко рассмотрен грамматический 
состав фразеологизмов с компонентом “bosh”.

Ключевые слова: фразеологизм с компонентом “bosh”, структура фразеологизмов, словосочетательные фразе-
ологизмы, фразеологизмы в форме предложения.

KIRISH
O‘zbek tilida iboralar (frazeologik birliklar) tildagi tayyor shakldagi, ma’nosi ko‘chma bo‘lgan, grammatik 

jihatdan yaxlit birlik sifatida namoyon bo‘ladigan vositalardandir. Iboralar nafaqat leksik, balki grammatik jihatdan 
ham muhim o‘rinni egallaydi. Ularning tarkibiy qismlari o‘zaro sintaktik munosabatda bo‘lsa-da, umumiy ma’no 
nuqtayi nazaridan bo‘linmas birlikni tashkil etadi. “O‘zbek tili izohli lug‘ati” (keyingi o‘rinlarda O‘TIL)da iboralar 
alohida leksik birlik sifatida qayd etilib, ularning ma’no talqini bilan bir qatorda grammatik shakli ham ko‘rsatiladi. 
Ushbu maqolada “bosh” komponentli iboralar misolida ana shu grammatik tavsif jarayoni yoritiladi.

Tilshunoslikda frazeologiya terminini qo‘llash XVI asrga to‘g‘ri keladi. Birinchi bo‘lib bu terminni dunyo 
filologiyasida ingliz adabiyotshunosi Neander qo‘llagan. Shundan so‘ng asta-sekinlik bilan tilshunoslikda fraze-
ologik iboralarni o‘rganish boshlandi. Rus tilshunosligida frazeologik iboralarni o‘rganish XIX asrdan bosh-
langan bo‘lsa, o‘zbek tilshunosligida esa XX asrning 50-yillaridan o‘rganila boshlangan.

MAVZUGA OID ADABIYOTLAR SHARHI
Frazeologiyaning alohida yo‘nalish sifatida shakllanishida mashhur rus tilshunosi V. V. Vinogradov

ning xizmatlari alohida ahamiyat kasb etadi. Bundan tashqari, A. Peshkovskiy, B. Larin, N. Shanskiy, 
A. Kunin, A. I. Molotkov kabi olimlar ham ish olib borgan. Turkiyshunoslar F. R. Ahmedjanova, R. M. Tayeva, 
G. A. Bayramova, S. Navro‘zboyeva va S. I. Muratov kabilar tomonidan frazeologizmlar haqida ma’lumot berilgan 
va tahlil qilingan. O‘zbek tilshunosligida frazeologiyaning o‘rganilishida Sh. Rahmatullayev, Y. D. Pinxasov, 
Sh. Shorahmedov, Sh. Maqsudov va boshqa tilshunos olimlar beqiyos o‘rin tutadi.

Sh. Rahmatullayevning “O‘zbek tilining frazeologik izohli lug‘ati” ham o‘zbek tilidagi frazeologizmlarni 
o‘rganish uchun katta manba hisoblanadi. Bu lug‘atda o‘zbek tilida mavjud bo‘lgan mingdan ortiq iboralar kel
tirilib, ularning semantik hamda grammatik izohlari berib o‘tilgan.

 O‘zbek frazeologiyasining keyingi rivojida B. Yo‘ldoshev hamda A. Mamatovlarning xizmatlari katta bo‘ldi. 
B. Yo‘ldoshev o‘z faoliyati davomida iboralarning konnotativ ma’nolarini va badiiy tasvir vositasi sifatidagi 
imkoniyatlarini yoritib berdi.

TADQIQOT METODOLOGIYASI
Frazeologiyada inson tana a’zolari bilan bog‘liq bir qancha somatik iboralar mavjud. Somatik iboralarning 

ilk tadqiqotchilaridan biri F. Vakk bo‘lib, bunday iboralarda har bir xalqning ko‘p asrlik tajribasi, turmush tarzi va 
ma’naviyati aks etgan. Tilshunos olim X. Hamidov ham somatik iboralar haqida shunday fikr bildirgan: “Inson hayoti 
bilan bog‘liq frazeologizmlarni shakllantirgan asoslardan birinchisi insonning tana a’zolari nomlari (somatizmlar)
dir. Bunday iboralar somatizmlar vositasida yuzaga kelgan bo‘lib, turg‘unlashgan holda insonning idroki, tafakkuri, 
e’tiqodi, his-tuyg‘ulari, jamiyat bilan muomala munosabati, xulq-atvori va tashqi ko‘rinishini ifodalaydi. Ular nafaqat 
ma’no jihatdan, balki tuzilishi va obrazliligi bilan ham bir-biriga mos, yagona ichki shakl asosida yuzaga kelgan.” 
Frazeologizmlar insonga har doim ko‘rinib turadigan tashqi a’zolarining nomlari asosida yuzaga keladi. Bosh 
esa odamning muhim tana a’zolaridan biri bo‘lib, hayotning ramzi hisoblanadi. Bosh bilan bog‘liq frazeolo-
gizmlar esa insonning aqliy qobiliyatining yaxshi yoki yomonligiga baho beradi.

TAHLIL VA NATIJALAR
“Bosh” so‘zi umumturkiy so‘z bo‘lib, “O‘zbek tilining izohli lug‘ati”da (O‘TIL) quyidagicha ta’rif berilgan: 

“Tananing bo‘yindan yuqori, oldingi qismi, kalla.” Shuningdek, ushbu lug‘atda “bosh” so‘zi bilan bog‘liq bir 
nechta somatik iboralar keltirilgan: boshga tushmoq, boshida bor, bosh og‘ritmoq, boshiga yog‘ilmoq, boshdan 
kechirmoq, boshiga kelmoq, bir yostiqqa bosh qo‘ymoq, bir yoqadan bosh chiqarmoq, biror ishning boshini 
ushlamoq, boshga qo‘ymoq, boshga ko‘tarmoq, boshga qo‘ndirmoq, boshi bog‘liq, boshi buzuq, boshiga 
yetmoq, boshiga suv quymoq, boshiga urmoq, boshiga chiqib olmoq, boshiga o‘tqazib qo‘ymoq, boshida 
yong‘oq chaqmoq, boshida kaltak sinmoq, boshidan zar quymoq, boshidan qolmoq, boshi yostiqqa tegmoq, 
boshi ketmoq, boshi ko‘kka yetmoq, boshi toshdan bo‘lmoq, boshini aylantirmoq, boshini bog‘lamoq, boshini 
bukmoq, boshini yemoq, boshini ikkita qilmoq, boshini silamoq, boshini tiqmoq, boshini xam qilmoq, boshini 
qovushtirmoq, boshi ochiq, boshi chiqmaslik, boshi qorong‘u, bosh qotirmoq, bosh ko‘tarib yurmoq, bosh 
ko‘tarmoq, bosh olib ketmoq, boshi oqqan tomonga ketmoq, bosh egmoq, bosh qashimoq, bosh qo‘shmoq, 
bosh urmoq kabi iboralar shular jumlasidandir. “O‘zbek tilining izohli lug‘ati”da qatnashgan “bosh” komponentli 
iboralar ikki yoki undan ortiq leksemalardan iborat bo‘ladi. Bunday iboralarning ba’zilarida grammatik o‘zga
rishlar ro‘y beradi. Masalan, boshiga chiqib olmoq, boshi toshdan bo‘lmoq, boshi ko‘kka yetmoq, boshini aylan-
tirmoq, boshida kaltak sinmoq kabi iboralar nutqda qo‘llanganda grammatik o‘zgarish yuz berishi mumkin: 
boshingga chiqib oldi, boshing toshdan bo‘lsin, boshimiz ko‘kka yetdi, boshingni aylantirdi, boshimizda kaltak 
sindi kabi.

Izohli lug‘atda iboralar asosan so‘z turkumlari asosida tartiblangan. “Bosh” komponentli iboralar ko‘p 
hollarda fe’lli iboralar bo‘lib, ularning grammatik shakli fe’l turkumiga oid sifatida izohlanadi. Masalan:

•	 Bosh ko‘tarmoq – “yuksalmoq, g‘ururlanmoq, tiklanmoq” ma’nosida, fe’l sifatida beriladi.
•	 Bosh egmoq – “itoat etmoq, bo‘ysunmoq” ma’nosida, fe’l turkumida.
•	 Bosh qotirmoq – “ko‘p o‘ylamoq, biror masala ustida boshni qiynamoq” tarzida talqin etilib, fe’l shaklida 

qayd etiladi.

Bu holat shuni ko‘rsatadiki, lug‘atdagi frazeologik birliklar tarkibiy jihatdan ko‘p komponentli bo‘lsa ham, 
grammatik markaz (fe’l yoki ot) orqali turkumga mansubligi aniqlanadi. “Bosh” komponentli iboralarning gram-
matik tuzilishini tahlil qilish shuni ko‘rsatadiki, ularning asosiy modeli ot + fe’l shaklidadir. Quyidagi strukturalar 
eng ko‘p uchraydi:

Tuzilma turi Misollar Grammatik markaz
Ot + fe’l bosh ko‘tarmoq, bosh egmoq, bosh qotirmoq Fe’l
Ot + ot bosh og‘rig‘i, bosh ishi Ot

Ot + sifat boshi bog‘liq, boshi baland Sifat

“Bosh” komponentli iboralarda hozirgi o‘zbek tilidagi sintaktik bog‘lanishlardan asosan boshqaruv hamda 
bitishuv munosabatlari ko‘proq uchraydi. Masalan, boshi bog‘liq, boshi buzuq, boshi ochiq iboralari bitishuv 
usulida bog‘langan bo‘lsa, boshiga tushmoq, boshida bor, boshiga yog‘ilmoq, boshga qo‘ymoq, boshga 

ko‘tarmoq, boshga yetmoq, boshini tiqmoq, boshini aylantirmoq, boshini yemoq kabi iboralar boshqaruv muno-
sabatida bog‘langan hisoblanadi.

“O‘zbek tilining izohli lug‘ati”da (O‘TIL) tuzilishi jihatidan quyidagi iboralar uchraydi:

1.	 So‘z birikmasi shaklidagi iboralar: boshga tushmoq, boshida bor, boshiga yog‘ilmoq, boshdan kechirmoq, 
boshga qo‘ymoq, boshga ko‘tarmoq, boshga qo‘ndirmoq, boshiga yetmoq, boshiga urmoq, boshiga chiqib 
olmoq, boshidan zar quymoq, boshini aylantirmoq, boshini bukmoq, boshini silamoq, boshini ikkita qilmoq, 
boshini tiqmoq, boshini xam qilmoq.

2.	 Sodda gap shaklidagi iboralar: boshi toshga tegmoq, boshi toshdan bo‘lmoq, boshi bog‘liq, boshi ochiq, 
boshi buzuq, boshi qorong‘u va boshqalar.

“O‘zbek tilining izohli lug‘ati”dagi “bosh” komponentli iboralarning ko‘p qismi so‘z birikmasi qurilishiga 
tengdir. Bunday iboralarning bir qismi esa sintaktik jihatdan gapga teng bo‘lib, tarkibida ega mavjud bo‘ladi: 
boshi bog‘liq, boshi toshdan bo‘lmoq, boshi ochiq kabi.

XULOSA VA TAKLIFLAR
“O‘zbek tili izohli lug‘ati”da “bosh” komponentli iboralar grammatik jihatdan izchil va tizimli tarzda yoritilgan. 

Ularning tahlili shuni ko‘rsatadiki:

•	 “Bosh” komponentli iboralar asosan fe’lli iboralar shaklida namoyon bo‘ladi;

•	 Lug‘atdagi grammatik tavsif iboraning markaziy grammatik elementi asosida beriladi;

•	 Iboralarning grammatik shakli ularning semantik yaxlitligi va stilistik vazifasini belgilashda muhim omil 
hisoblanadi.

Xulosa qilib aytganda, frazeologik birliklarning grammatik tavsifini o‘rganish ularning leksik ma’nosini to‘liq 
anglash va lug‘atshunoslikdagi tizimlilikni ta’minlashda muhim ilmiy ahamiyatga ega. Ushbu maqolada “O‘zbek 
tili izohli lug‘ati” (O‘TIL)da mavjud “bosh” komponentli somatik iboralarning tarkibi va ularning sintaktik qurilishi 
aniqlandi. Jumladan, bunday iboralarning aksariyati grammatik jihatdan so‘z birikmasi qurilishida bo‘lishi qayd 
etildi. Bundan tashqari, gap qurilishidagi iboralar ham mavjudligi ta’kidlandi. Iboralar ham, xuddi erkin birikmalar 
singari, grammatik jihatdan mukammal tuzilganligi ko‘rib chiqildi. “O‘zbek tili izohli lug‘ati”da “bosh” komponentli 
iboralarning sintaktik bog‘lanishi jihatidan asosan bitishuv hamda boshqaruv munosabatlari ko‘proq uchrashi 
aniqlandi. Ushbu maqolada biz “bosh” komponentli iboralarning ayrim grammatik jihatlarini tahlil qildik, xolos. 
Keyingi tadqiqotlarimizda bu boradagi tahlillarni yanada chuqurlashtiramiz.

Foydalanilgan adabiyotlar ro‘yxati:
1.	 Rahmatullayev Sh. O‘zbek tilining frazeologik lug‘ati. – T.: Qomuslar yosh tahririyati, 1992. – 382 b.
2.	 Rahmatullayev Sh. Nutqimiz ko‘rki. – T.: Fan, 1970.
3.	 Mamatov A. O‘zbek tilida frazeologizmlarning shakllanishi masalalari. – T.: O‘TA, 2001, №3, 46–49-b.
4.	 Mamatov A. Frazeologik stilistika masalalari. – Toshkent: Navro‘z, 1991. – 120 b.
5.	 O‘zbek tilining izohli lug‘ati. 6 tomlik. 2–3-tom. – T.: 2022.
6.	 Rashidova U. O‘zbek tilidagi somatik iboralarning semantik-pragmatik tahlili. Monografiya. – Samarqand, 2023.
7.	 Rashidova U., Abjalova M. Til korpuslarida frazemalar bazasini yaratish omillari // Uluslararası Türk Lehçe Araştırma-

ları Dergisi (TÜRKLAD), 2023, 7(2), 273–278. https://doi.org/10.30563/turklad.1283778
8.	 Abjalova M.A., Rashidova U.M. Til korpuslarida frazemalar bazasini yaratish omillari // O‘zbek tilining milliy korpusi: 

muammolar va vazifalar xalqaro ilmiy-amaliy anjumani. – Samarqand, 25-03-2023. – B. 50–54.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

